
Y era una tardi de verano cutidiana en casa Pascual de 
Aurín, un lugarón de ueito casas d’o Serrablo. O lolo 
Mariano yera con a ninona d’a casa: Carmeleta. Yeran  

en l’ortalón recullindo vainetas. 





Cuan puyoron t’a casa como totas as tardis, o lolo con 
Carmeleta encletaban as crabas en a tiña. Ixe diya las 
eban soltau en o fenal de casa. Cuan plegoron as crabas 
no yeran! Se’n eban eslampau!





Teneban que encletar-las antis que se’n fuera o sol. 
Emprenzipioron a buscar-las por a glera: 
–Se’n veyen?



Dimpués estioron arredol d’a fuen. 
–Se’n veyen?



Fuoron a la tiña no estase que 
se’n abieran encletau solencas. 
–Se’n veyen?





En zagueras, chitoron una uellada en os campos d’arredol 
de casa, en o Fenal Baxo y en as Escabezadas.
–Se’n veyen?





O lolo dizió: 
–Crabas teneban que estar! No bi 
ha bicho más furo que iste. 
Dezaga d’istas parolas, Carmele-
ta puyó as escaleras que puyaban 
t’as alcobas de dos en dos. Car-
meleta pegó un chilo que sintió o 
lolo dende o patio. O lolo puyó y 
no podeba creyer o que veyeba. As 
ueito crabas yeran mirando-se-ne 
en o espiello que bi eba entre as 
dos alcobas.
Y… Cuento contau por a chaminera 
entalto se’n ha esfumau!

